
Mentre a l’opposto ô misero Paolotto

In quelle angûstie ô rappresenta a parte

D’un imbecille e inutile bigotto;

In t’ûn canto ammûggiôu, solo dä parte,

O con lingua convûlsa e da barbotto,

Fissando ô libbro senza mai giâ e carte,

Senza mai terminâlo trentesei

Votte ô comença ô Miserere mei.

O ô strêuppia i avemmaie da cönetta,

Che pä, ch’ô a digghe in arabo o in tedesco:

O uña giaculatoia a l’è diretta

Da lê forse per questo a San Françesco,

Che in caxo de naufraggio de barchetta

Servî ô ghe fasse ô so abito fratesco,

Pe stâ a galla in sciö stesso, comme quello

Pe miâco ô stava sorve ô so mantello!

Ma i genii iniqui e rei, che ô Çê ô proscrisse,

Sorpreisi, che agitâ da ûn temporale

Coscì fûrioso a nave a no perisse,

E çerti che ûña sovranatûrale

Potenza in so favô â l’intervegnisse,

Tûtti compreisi da ûn furô infernale

Deciddan de causâghe con audazia

Incredibile l’ûrtima desgrazia.

Ascosa in nebbia neigra e spûzzolente

Scimile a-ô fûmme de carbon de pria

Sorve i onde do mâ improvvisamente

Se preçipita a trista compagnia,

E alzando ûn monte d’ægua sorprendente

Contro do barco d’impeto a l’asbria;

A vedde e ô l’ûrla ô popolo atterrio,

Colombo ô s’inzenoggia e ô da ûn sospio.

